
Gurumahimasvamahima

ગુરુમહિમાસ્વમહિમા

ગુરુર્મૂલં હિ મન્ત્રાણાં ગુરુર્મૂલં પરન્તપઃ ॥ ૧-૧૮૮॥
ગુરોઃ પ્રસાદમાત્રેણ સિદ્ધિરેવ ન સંશયઃ ।
અહં ગુરુરહં દેવો મન્ત્રાર્થોઽસ્મિ ન સંશયઃ ॥ ૧-૧૮૯॥
ભેદકા નરકં યાન્તિ નાનાશાસ્ત્રાર્થવર્જિતાઃ   ।
સર્વાસામેવ વિદ્યાનાં દીક્ષા મૂલં યથા પ્રભો ॥ ૧-૧૯૦॥
ગુરુમૂલસ્વતન્ત્રસ્ય ગુરુરાત્મા ન સંશયઃ ।
આત્મૈવ હ્યાત્મનો બન્ધુરાત્મૈવ રિપુરાત્મનઃ ॥ ૧-૧૯૧॥
આત્મના ક્રિયતે કર્મ ભાવસિદ્ધિસ્તદા ભવેત્ ।
હીનાઙ્ગી  કપટી રોગી બહ્વાશી શીલવર્જિતઃ   ॥ ૧-૧૯૨॥
મય્યુપાસનમાસ્થાય ઉપવિદ્યાં સદાભ્યસેત્ ।
ધનં ધાન્યં સુતં વિત્તં રાજ્યં બ્રાહ્મણભોજનમ્ ॥ ૧-૧૯૩॥
શુભાર્થં સંપ્રયોક્તવ્યં નાન્યચિન્તા વૃથાફલમ્ ।
નિત્યશ્રાદ્ધરતો મર્ત્યો ધર્મશીલો નરોત્તમઃ ॥ ૧-૧૯૪॥
મહીપાલઃ પ્રિયાચારઃ પીઠભ્રમણતત્પરઃ ।
પીઠે પીઠે મહાવિદ્યાદર્શનં યદિ લભ્યતે ॥ ૧-૧૯૫॥
તદા તસ્ય કરે સર્વાઃ સિદ્ધયોઽવ્યક્તમણ્ડલાઃ ।
અકસ્માજ્જાયતે સિદ્ધિર્મહામાયાપ્રસાદતઃ ॥ ૧-૧૯૬॥
મહાવીરો મહાધીરો દિવ્યભાવસ્થિતોઽપિ વા ।
અથવા પશુભાવસ્થો મન્ત્રપીઠં વિવાસયેત્ ॥ ૧-૧૯૭॥
ક્રિયાયાઃ ફલદં પ્રોક્તં ભાવત્રયમનોરમમ્ ।
તથા ચ યુગભાવેન દિવ્યવીરેણ ભૈરવ ॥ ૧-૧૯૮॥
પ્રપશ્યન્તિ મહાવીરાઃ પશવો હીનજાતયઃ ।

ન પશ્યન્તિ કલિયુગે શાસ્ત્રાભિભૂતચેતસઃ ॥ ૧-૧૯૯॥
અપિ વર્ષસહસ્રેણ શાસ્ત્રાન્તં નૈવ ગચ્છતિ ।
તર્કાદ્યનેકશાસ્ત્રાણિ અલ્પાયુર્વિઘ્નકોટયઃ   ॥ ૧-૨૦૦॥
તસ્માત્ સારં વિજાનીયાત્ ક્ષીરં હંસ ઇવામ્ભસિ ।
કલૌ ચ દિવ્યવીરાભ્યાં નિત્યં તદ્ગતચેતસઃ ॥ ૧-૨૦૧॥
મહાભક્તાઃ પ્રપશ્યન્તિ મહાવિદ્યાપરં પદમ્ ।
સાધવો મૌનશીલાશ્ચ સદા સાધનતત્પરાઃ ॥ ૧-૨૦૨॥
દિવ્યવીરસ્વભાવેન પશ્યન્તિ મત્પદામ્બુજમ્ ।
ભાવદ્વયં બ્રાહ્મણાનાં મહાસત્ફલકાઙ્ક્ષિણામ્ ॥ ૧-૨૦૩॥
અથવા ચાવધૂતાનાં ભાવદ્વયમુદાહૃતમ્ ।
ભાવદ્વયપ્રભાવેણ મહાયોગી ભવેન્નરઃ ॥ ૧-૨૦૪॥
મૂર્ખોઽપિ વાક્પતિઃ શ્રેષ્ઠો ભાવદ્વયપ્રસાદતઃ ।
યે જાનન્તિ મહાદેવ મમ તન્ત્રાર્થસાધનમ્ ॥ ૧-૨૦૫॥
ભાવદ્વયં હિ વર્ણાનાં તે રુદ્રા નાત્ર સંશયઃ ।
ભાવુકો ભક્તિયોગેન્દ્રઃ સર્વભાવજ્ઞસાધનઃ ॥ ૧-૨૦૬॥
ઉન્મત્તજડવન્નિત્યં નિજતન્ત્રાર્થપારગઃ ।
વૃક્ષો વહતિ પુષ્પાણિ ગન્ધં જાનાતિ નાસિકા ॥ ૧-૨૦૭॥
પઠન્તિ સર્વશાસ્ત્રાણિ દુર્લભા ભાવબોધકાઃ ।
પ્રજ્ઞાહીનસ્ય પઠનમન્ધસ્યાદર્શદર્શનમ્ ॥ ૧-૨૦૮॥
પ્રજ્ઞાવતો ધર્મશાસ્ત્રં બન્ધનાયોપકલ્પતે ।
તત્ત્વમીદૃગિતિ ભવેદિતિ શાસ્ત્રાર્થનિશ્ચયઃ ॥ ૧-૨૦૯॥
અહં કર્તાઽહમાત્મા ચ સર્વવ્યાપી નિરાકુલઃ ।
મનસેતિ સ્વભાવઞ્ચ ચિન્તયત્યપિ વાક્પતિઃ ॥ ૧-૨૧૦॥
સૌદામિનીતેજસો વા સહસ્રવર્ષકં યદા ।
પ્રપશ્યતિ મહાજ્ઞાની એકચન્દ્રં સહસ્રકમ્ ॥ ૧-૨૧૧॥
કોટિવર્ષશતેનાપિ યત્ફલં લભતે નરઃ ।
એકક્ષણમઙ્ઘ્રિરજો  ધ્યાત્વા તત્ફલમશ્નુતે ॥ ૧-૨૧૨॥

વિચરેદ્યદિ સર્વત્ર કેવલાનન્દવર્ધનમ્ ।
કામરૂપં મહાપીઠં ત્રિકોણાધારતૈજસમ્ ॥ ૧-૨૧૩॥
જલબુદ્બુદ્શબ્દાન્તમનન્તમઙ્ગલાત્મકમ્  ।
સ ભવેન્મમ દાસેન્દ્રો ગણેશગુહવત્પ્રિયઃ ॥ ૧-૨૧૪॥
કઙ્કાલાખ્યા–સાટ્ટહાસા–વિકટાક્ષોપપીઠકમ્ ।
વિચરેત્ સાધકશ્રેષ્ઠો મત્પાદાબ્જં યદીચ્છતિ ॥ ૧-૨૧૫॥
જ્વાલામુખીમહાપીઠં મમ પ્રિયમતર્કવિત્ ।
યો ભ્રમેન્મમ તુષ્ટ્યર્થં સ યોગી ભવતિ ધ્રુવમ્ ॥ ૧-૨૧૬॥
ભાવદ્વયાદિનિકરં જ્વાલામુખ્યાદિપીઠકમ્ ।
ભ્રમન્તિ યે સાધકેન્દ્રાસ્તે સિદ્ધા નાત્ર સંશયઃ ॥ ૧-૨૧૭॥
ભાવાત્ પરતરં નાસ્તિ ત્રૈલોક્યસિદ્ધિમિચ્છતામ્ ।
ભાવો હિ પરમં જ્ઞાનં બ્રહ્મજ્ઞાનમનુત્તમમ્ ॥ ૧-૨૧૮॥
કોટિકન્યાપ્રદાનેન વારાણસ્યાં શતાટનૈઃ ।
કિં  કુરુક્ષેત્રગમને યદિ ભાવો ન લભ્યતે ॥ ૧-૨૧૯॥
ગયાયાં શ્રાદ્ધદાનેન નાનાપીઠાટનેન કિમ્ ।
નાનાહોમૈઃ ક્રિયાભિઃ કિં  યદિ ભાવો ન લભ્યતે ॥ ૧-૨૨૦॥
ભાવેન જ્ઞાનમુત્પન્નં જ્ઞાનાન્મોક્ષમવાપ્નુયાત્ ।
આત્મનો મનસા દેવ્યા ગુરોરીશ્વરમુચ્યતે ॥ ૧-૨૨૧॥
ધ્યાનં સંયોજનં પ્રોક્તં મોક્ષમાત્મમનોલયમ્ ।
ગુરોઃ પ્રસાદમાત્રેણ શક્તિતોષો મહાન્ ભવેત્ ॥ ૧-૨૨૨॥
શક્તિસન્તોષમાત્રેણ મોક્ષમાપ્નોતિ સાધકઃ ।
ગુરુમૂલં જગત્સર્વં ગુરુમૂલં પરન્તપઃ ॥ ૧-૨૨૩॥
ગુરોઃ પ્રસાદમાત્રેણ મોક્ષમાપ્નોતિ સદ્વશી ।
ન લઙ્ઘયેદ્  ગુરોરાજ્ઞામુત્તરં ન વદેત્ તથા ॥ ૧-૨૨૪॥
દિવારાત્રૌ ગુરોરાજ્ઞાં દાસવત્ પરિપાલયેત્ ।
ઉક્તાનુક્તેષુ કાર્યેષુ નોપેક્ષાં કારયેદ્ બુધઃ ॥ ૧-૨૨૫॥
ગચ્છતઃ પ્રયતો ગચ્છેદ્ ગુરોરાજ્ઞાં ન લઙ્ઘયેત્  ।
ન શ‍ૃણોતિ ગુરોર્વાક્યં શ‍ૃણુયાદ્ વા પરાઙ્મુખઃ ॥ ૧-૨૨૬॥

gurumahimAsvamahimA.pdf 3



ગુરુમહિમાસ્વમહિમા

અહિતં વા હિતં વાપિ રૌરવં નરકં વ્રજેત્ ।
આજ્ઞાભઙ્ગં  ગુરોર્દૈવાદ્ યઃ કરોતિ વિબુદ્ધિમાન્ ॥ ૧-૨૨૭॥
પ્રયાતિ નરકં ઘોરં શૂકરત્વમવાપ્નુયાત્ ।
આજ્ઞાભઙ્ગં  તથા નિન્દાં ગુરોરપ્રિયવર્તનમ્ ॥ ૧-૨૨૮॥
ગુરુદ્રોહઞ્ચ યઃ કુર્યાત્ તત્સંસર્ગં ન કારયેત્ ।
ગુરુદ્રવ્યાભિલાષી ચ ગુરુસ્ત્રીગમનાનિ ચ ॥ ૧-૨૨૯॥
પાતકઞ્ચ ભવેત્ તસ્ય પ્રાયશ્ચિત્તં ન કારયેત્ ।
ગુરું દુષ્કૃત્ય રિપુવન્નિર્હરેત્ પરિવાદતઃ ॥ ૧-૨૩૦॥
અરણ્યે નિર્જને દેશે સ ભવેદ્ બ્રહ્મરાક્ષસઃ ।
પાદુકાં આસનં વસ્ત્રં શયનં ભૂષણાનિ ચ ॥ ૧-૨૩૧॥
દૃષ્ટ્વા ગુરું નમસ્કૃત્યઆત્મભોગં ન કારયેત્ ।
સદા ચ પાદુકામન્ત્રં જિહ્વાગ્રે યસ્ય વર્તતે ॥ ૧-૨૩૨॥
અનાયાસેન ધર્માર્થકામમોક્ષં લભેન્નરઃ ।
શ્રીગુરોશ્ચરણામ્ભોજં ધ્યાયેચ્ચૈવ સદૈવ તમ્ ॥ ૧-૨૩૩॥
ભક્તયે મુક્તયે વીરં નાન્યભક્તં તતોઽધિકમ્ ।
એકગ્રામે સ્થિતઃ શિષ્યો ગત્વા તત્સન્નિધિં  સદા ॥ ૧-૨૩૪॥
એકદેશે સ્થિતઃ શિષ્યો ગત્વા તત્સન્નિધિં  સદા ।
સપ્તયોજનવિસ્તીર્ણં માસૈકં પ્રણમેદ્ ગુરુમ્ ॥ ૧-૨૩૫॥
શ્રીગુરોશ્ચરણામ્ભોજં યસ્યાં દિશિ વિરાજતે ।
તસ્યાં દિશિ નમસ્કુર્યાત્ કાયેન મનસા ધિયા ॥ ૧-૨૩૬॥
વિદ્યાઙ્ગમાસનં  મન્ત્રં મુદ્રાં તન્ત્રાદિકં પ્રભો ।
સર્વં ગુરુમુખાલ્લબ્ધ્વા સફલં નાન્યથા ભવેત્ ॥ ૧-૨૩૭॥
કમ્બલે કોમલે વાપિ પ્રસાદે સંસ્થિતે તથા ।
દીર્ઘકાષ્ઠેઽથવા પૃષ્ઠે ગુરુઞ્ચૈકાસનં ત્યજેત્ ॥ ૧-૨૩૮॥
શ્રીગુરોઃ પાદુકામન્ત્રં મૂલમન્ત્રં સ્વપાદુકામ્ ।
શિષ્યાય નૈવ દેવેશ પ્રવદેદ્ યસ્ય કસ્યચિત્ ॥ ૧-૨૩૯॥
યદ્ યદાત્મહિતં વસ્તુ તદ્દ્રવ્યં નૈવ વઞ્ચયેત્ ।

ગુરોર્લબ્ધ્વા એકવર્ણં તસ્ય તસ્યાપિ સુવ્રત ॥ ૧-૨૪૦॥
ભક્ષ્યં વિત્તાનુસારેણ ગુરુમુદ્દિશ્ય યત્કૃતમ્ ।
સ્વલ્પૈરપિ મહત્તુલ્યં ભુવનાદ્યં દરિદ્રતામ્ ॥ ૧-૨૪૧॥
સર્વસ્વમપિ યો દદ્યાદ્ ગુરુભક્તિવિવર્જિતઃ   ।
નરકાન્તમવાપ્નોતિ ભક્તિરેવ હિ કારણમ્ ॥ ૧-૨૪૨॥
ગુરુભક્ત્યા ચ શક્રત્વમભક્ત્યા શૂકરો ભવેત્ ।
ગુરુભક્તઃ પરં નાસ્તિ ભક્તિશાસ્ત્રેષુ સર્વતઃ ॥ ૧-૨૪૩॥
ગુરુપૂજાં વિના નાથ કોટિપુણ્યં વૃથા ભવેત્ ॥ ૧-૨૪૪॥
ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને સર્વવિદ્યાનુષ્ઠાને
સિદ્ધિમન્ત્રપ્રકરણે ભૈરવીભૈરવસંવાદે પ્રથમઃ પટલઃ ॥ ૧॥

The numbers correspond to paTala and verse numbers from

Rudrayamala uttaratantra.

